
08.03.2016г.
О Д Л У К А

На Комисијата за жалби при Советот за етика во медиумите на Македонија (СЕММ), по жалбата на Стефан Велјановски, Архиепископ Охридски и Македонски за текстот со наслов “Поглаварот Стефан на “мрсна” трпеза во строгите пости?!”, објавен на ден 08.01.2016 година, во 12 часот и 51 минута, на Интернет порталот Либертас (www.libertas.mk)
Ж А Л Б А Т А   Е   О С Н О В А Н А

Кодексот на новинарите на Македонија е прекршен во членовите 1, 4, и 11.
Член 1.

“Новинарот има право на слободен пристап до сите извори на информирање што се од јавен интерес. Новинарот треба да објавува точни, проверени информации и нема да прикрива суштински податоци и да фалсификува документи. Доколку информацијата не може да се потврди, или станува збор за претпоставка, односно шпекулација, тоа треба да се каже и да се објави. Точноста на информацијата треба да се провери колку што е тоа можно.”
Член 4.
“Новинарот ќе го назначи изворот на информациите, но ако изворот бара да остане анонимен, новинарот ќе го заштити.”
Член 11.

“Новинарот ќе се придржува и на општоприфатените општествени стандарди на пристојност и почитување на етничките, културните и религиозните различности во Македонија (...)”
О Б Р А З Л О Ж Е Н И Е

До Извршната канцеларија на Советот за етика во медиумите на Македонија на ден 10.02.2016 година, Стефан Велјановски, Архиепископ Охридски и Македонски, преку адвокатската канцеларија “Марковска&Андревски” Скопје, полномошник адвокат Мирјана Марковска – Андревски, поднесе жалба за текстот со наслов “Поглаварот Стефан на “мрсна” трпеза во строгите пости?!”, објавен на ден 08.01.2016 година, во 12 часот и 51 минута, на Интернет портало Либертас (www.libertas.mk). 
Во жалбата се вели дека текстот е исполнет со крајни невистини и претставува тенденциозен и директен напад на институцијата Поглавар на Македонската православна црква и на самата Македонска православна црква, но претставува и навреда на православната вера и верските чувства на православниот народ. Наведено е дека невистинитите и напоткрепени тврдења се дадени во непримерен и јасно навредувачки контекст, имајќи го во предвид статусот и функцијата на субјектот на објавата.
Извршната канцеларија на СЕММ, во согласност со член 12 од Деловникот на Комисијата за жалби, по приемот и разгледување на жалбата, стапи во контакт со Интернет порталот Либертас, со барање уредничкиот колегиум да се изјасни по однос на наводите од жалбата. Беше направен и обид за медијација меѓу двете страни,  но околностите не се променија.  
Комисијата за жалби најде дека жалбата во однос на прилогот е ОСНОВАНА.

***

На седницата на 24.02.2016 година Комисијата за жалби ги разгледа наводите на жалителот  Стефан Велјановски, Архиепископ Охридски и Македонски, застапуван од адвокатската канцеларија “Марковска&Андревски” Скопје и направи увид во наведениот текст.
***

Комисијата за жалби најде дека во текстот со наслов “Поглаварот Стефан на “мрсна” трпеза во строгите пости?!”, објавен на ден 08.01.2016 година, во 12 часот и 51 минута, на Интернет портало Либертас, прекршен е членот 1 од Кодексот на новинарите на Македонија, според кој проверката на податоците и точноста се морални императиви на новинарството и затоа новинарот е должен да ја провери информацијата од што е можно повеќе извори, а најмалку два меѓусебно неповрзани извора. Новинарот треба да обезбеди “втора страна”, односно да им даде можност на сите засегнати од  новинарскиот производ да го кажат својот став. Ова особено во случаи кога новинарот изнесува сомневања или обвинувања или кога некој е предмет на напад и критика.
Комисијата најде дека е прекршен член 4, според кој новинарот секогаш треба да биде критичен кон изворот и да ги провери доставените информации. Особено внимание треба да се обрне во ситуации кога се користат анонимни извори или кога на новинарот му се нудат ексклузивни информации. Тогаш треба особено строго да се проверат мотивите на доставувачот на информацијата.
Исто така, Комисијата за жалби најде дека во спорниот текст е прекршен и член 11, според кој новинарот мора да биде свесен за последиците и ефектите од неговите зборови, мора да внимава на нивниот избор и не смее да навредува или да исмејува. Професионалниот новинар никогаш нема да зборува за личности врз основа на стереотипи и предрасуди за расата, полот, возраста, религијата, етничката припадност, сексуалната ориентација, телесниот недостаток, физичкиот изглед или социјалниот статус. Новинарот мора да биде свесен за етничките, културните, религиозните, чувствителни теми и да ги третира во согласност со тоа.
Во согласност со наведеното Комисијата одлучи како во диспозитивот.

Во работата на Комисијата за жалби учествуваа членовите Мирче Адамчевски, Филип Ѓурчиновски, Гоце Герасимовски, Сефер Тахири, Беким Ајдини и Теофил Блажевски.

Се обврзува Интернет порталот Libertas.mk, во согласност со членот 18 од Деловникот за работа на Комисијата за жалби, да ја објави одлуката на Комисијата за жалби.

Со почит,

Совет за етика во медиумите на Македонија

 Претседател на Комисијата за жалби

Мирче Адамчевски

